
nārada uvāca
dēvadēva namastē’stu bhūtabhāvana pūrvaja Á
tad vijānīhi yajjñānamātmatattvanidarśanam Á Á 1 Á Á

yadrūpaṃ yadadhiṣṭhānaṃ yataḥ sṛṣṭamidaṃ prabhō Á
yatsaṃsthaṃ yatparaṃ yacca tattattvaṃ vada tattvataḥ Á Á 2 Á Á

sarvaṃ hyētad bhavān vēda bhūtabhavyabhavatprabhuḥ Á
karāmalakavad viśvaṃ vijñānāvasitaṃ tava Á Á 3 Á Á

yadvijñānō yadādhārō yatparastvaṃ yadātmakaḥ Á
ēkaḥ sṛjasi bhūtāni bhūtairēvātmamāyayā Á Á 4 Á Á

ātman bhāvayasē tāni na parābhāvayan svayam Á
ātmaśaktimavaṣṭabhya ūrṇanābhirivāklamaḥ Á Á 5 Á Á

nāhaṃ vēda paraṃ hyasminnāparaṃ na samaṃ vibhō Á
nāmarūpaguṇairbhāvyaṃ sadasat kiñcidanyataḥ Á Á 6 Á Á

sa bhavānacarad ghōraṃ yat tapaḥ susamāhitaḥ Á
tēna khēdayasē nastvaṃ parāśaṅkāṃ prayacchasi Á Á 7 Á Á

ētanmē pṛcchataḥ sarvaṃ sarvajña sakalēśvara Á
vijānīhi yathaivēdamahaṃ buddhyē’nuśāsitaḥ Á Á 8 Á Á

brahmōvāca
samyak kāruṇikasyēdaṃ vatsa tē vicikitsitam Á
yadahaṃ cōditaḥ saumya bhagavadvīryadarśanē Á Á 9 Á Á

nānṛtaṃ tava taccāpi yathā māṃ prabravīṣi bhōḥ Á
avijñāya paraṃ matta ētāvattvaṃ yatō hi mē Á Á 10 Á Á

yēna svarōciṣā viśvaṃ rōcitaṃ rōcayāmyaham Á
yathārkō’gniryathā sōmō yatharkṣagrahatārakāḥ Á Á 11 Á Á

tasmai namō bhagavatē vāsudēvāya dhīmahi Á
yanmāyayā durjayayā māṃ bruvanti jagadgurum Á Á 12 Á Á

vilajjamānayā yasya sthātumīkṣāpathē’muyā Á
vimōhitā vikatthantē mamāhamiti durdhiyaḥ Á Á 13 Á Á

dravyaṃ karma ca kālaśca svabhāvō jīva ēva ca Á
vāsudēvātparō brahmanna cānyō’rthō’sti tattvataḥ Á Á 14 Á Á

nārāyaṇaparā vēdā dēvā nārāyaṇāṅgajāḥ Á
nārāyaṇaparā lōkā nārāyaṇaparā makhāḥ Á Á 15 Á Á

nārāyaṇaparō yōgō nārāyaṇaparaṃ tapaḥ Á
nārāyaṇaparaṃ jñānaṃ nārāyaṇaparā gatiḥ Á Á 16 Á Á

tasyāpi draṣṭurīśasya kūṭasthasyākhilātmanaḥ Á
sṛjyaṃ sṛjāmi sṛṣṭō’hamīkṣayaivābhicōditaḥ Á Á 17 Á Á

sattvaṃ rajastama iti nirguṇasya guṇāstrayaḥ Á
sthitisarganirōdhēṣu gṛhītā māyayā vibhōḥ Á Á 18 Á Á

kāryakāraṇakartṛtvē dravyajñānakriyāśrayāḥ Á
badhnanti nityadā muktaṃ māyinaṃ puruṣaṃ guṇāḥ Á Á 19 Á Á

sa ēṣa bhagavān liṅgaistribhirēbhiradhōkṣajaḥ Á
svalakṣitagatirbrahman sarvēṣāṃ mama cēśvaraḥ Á Á 20 Á Á

kālaṃ karma svabhāvaṃ ca māyēśō māyayā svayā Á
ātman yadṛcchayā prāptaṃ vibubhūṣurupādadē Á Á 21 Á Á

kālād guṇavyatikaraḥ pariṇāmaḥ svabhāvataḥ Á
karmaṇō janma mahataḥ puruṣādhiṣṭhitādabhūt Á Á 22 Á Á

mahatastu vikurvāṇādrajaḥsattvōpabṛṃhitāt Á
tamaḥpradhānastvabhavad dravyajñānakriyātmakaḥ Á Á 23 Á Á

sō’haṅkāra iti prōktō vikurvan samabhūttridhā Á
vaikārikastaijasaśca tāmasaścēti yadbhidā Á
dravyaśaktiḥ kriyāśaktirjñānaśaktiriti prabhō Á Á 24 Á Á

tāmasādapi bhūtādērvikurvāṇādabhūnnabhaḥ Á
tasya mātrā guṇaḥ śabdō liṅgaṃ yad draṣṭṛdṛśyayōḥ Á Á 25 Á Á

nabhasō’tha vikurvāṇādabhūt sparśaguṇō’nilaḥ Á
parānvayācchabdavāṃśca prāṇa ōjaḥ sahō balam Á Á 26 Á Á

vāyōrapi vikurvāṇāt kālakarmasvabhāvataḥ Á
udapadyata tējō vai rūpavat sparśaśabdavat Á Á 27 Á Á

tējasastu vikurvāṇādāsīdambhō rasātmakam Á
rūpavat sparśavaccāmbhō ghōṣavacca parānvayāt Á Á 28 Á Á

viśēṣastu vikurvāṇādambhasō gandhavānabhūt Á
parānvayād rasasparśaśabdarūpaguṇānvitaḥ Á Á 29 Á Á

vaikārikānmanō jajñē dēvā vaikārikā daśa Á
digvātārkapracētō’śvivahnīndrōpēndramitrakāḥ Á Á 30 Á Á

taijasāt tu vikurvāṇādindriyāṇi daśābhavan Á
jñānaśaktiḥ kriyāśaktirbuddhiḥ prāṇaśca taijasau Á
śrōtraṃ tvagghrāṇadṛgjihvāvāgdōrmēḍhrāṅghripāyavaḥ Á Á 31 Á Á

yadaitē’saṅgatā bhāvā bhūtēndriyamanōguṇāḥ Á
yadāyatananirmāṇē na śēkurbrahmavittamam Á Á 32 Á Á

tadā saṃhatya cānyōnyaṃ bhagavacchakticōditāḥ Á
sadasattvamupādāya cōbhayaṃ sasṛjurhyadaḥ Á Á 33 Á Á

varṣapūgasahasrāntē tadaṇḍamudakēśayam Á
kālakarmasvabhāvasthō jīvō’jīvamajīvayat Á Á 34 Á Á

sa ēva puruṣastasmādaṇḍaṃ nirbhidya nirgataḥ Á
sahasrōrvaṅghribāhvakṣaḥ sahasrānanaśīrṣavān Á Á 35 Á Á

yasyēhāvayavairlōkān kalpayanti manīṣiṇaḥ Á
kaṭyādibhiradhaḥ sapta saptōrdhvaṃ jaghanādibhiḥ Á Á 36 Á Á

puruṣasya mukhaṃ brahma kṣatramētasya bāhavaḥ Á
ūrvōrvaiśyō bhagavataḥ padbhyāṃ śūdrō’bhyajāyata Á Á 37 Á Á

bhūrlōkaḥ kalpitaḥ padbhyāṃ bhuvarlōkō’sya nābhitaḥ Á
hṛdā svarlōka urasā maharlōkō mahātmanaḥ Á Á 38 Á Á

grīvāyāṃ janalōkaśca tapōlōkaḥ stanadvayāt Á
mūrdhabhiḥ satyalōkastu brahmalōkaḥ sanātanaḥ Á Á 39 Á Á

tatkaṭyāṃ cātalaṃ kḷptamūrubhyāṃ vitalaṃ vibhōḥ Á
jānubhyāṃ sutalaṃ śuddhaṃ jaṅghābhyāṃ tu talātalam Á Á 40 Á Á

mahātalaṃ tu gulphābhyāṃ prapadābhyāṃ rasātalam Á
pātālaṃ pādatalata iti lōkamayaḥ pumān Á Á 41 Á Á

bhūrlōkaḥ kalpitaḥ padbhyāṃ bhuvarlōkō’sya nābhitaḥ Á
svarlōkaḥ kalpitō mūrdhnā iti vā lōkakalpanā Á Á 42 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

dvitīyaskandhē pañcamō’dhyāyaḥ Á Á

